
Prakata

Proses pembangunan masyarakat dan negara merupakan proses yang
kompleks dan berhadapan dengan pelbagai cabaran. Pelbagai pendekatan
digunakan dalam mengusahakan sesuatu pembangunan berdasarkan
pemikiran teori pembangunan yang dipegang. Namun apa juga pendekatan
dan strategi yang digunakan tidak mampu menjamin kesempurnaan
pencapaian matlamat yang disasarkan. Pembangunan yang bermutu tinggi
harus dapat memenubhi aspirasi ahli masyarakat dan dapat dinikmati oleh
semua tanpa meminggirkan mana-mana pihak dalam masyarakat. Namun
elemen terpenting dan kritikal yang menentukan kejayaan sesuatu usaha
pembangunan ialah manusia yang berada dalam konteks tersebut. Dalam
skop manusia sebagai faktor penting dalam sesebuah pembangunan, aspek
etika manusia tersebut merupakan sesuatu yang berpengaruh menentukan
sejauhmana matlamat pembangunan boleh dicapai.

Herotan dan penyisihan boleh berlaku samada disebabkan oleh
kurangnya kesedaran etika dalam kalangan agen perancang, pelaksana,
pemantau, penguatkuasa dan penyampai. Dalam konteks hubungan agensi,
nilai etika individu adalah sangat penting bagi memastikan tindakan dan
perlakuan yang memenuhi jangkaan prinsipal. Selain itu persoalan etika
tidak hanya berlegar pada isu berkaitan agen pembangunan, sebaliknya
turut relevan diperkatakan dalam konteks penerima pembangunan. Isu-
isu penyalahgunaan bantuan, sikap tidak amanah dan perlakuan tidak
patriotik yang ada pada penerima pembangunan turut menganggu
keberkesanan program pembangunan yang dirangka. Justeru isu etika dan
pembangunan terlalu penting untuk difahami kerana sejauhmana nilai dan
manafaat proses pembangunan kepada kelompok sasaran, ahli masyarakat
dan negara dapat dicipta dan disampaikan dengan efektif dan optimum
adalah bergantung kepada etika dan integriti agen-agen penyampai dan
penerima pembangunan. Ini merupakan asas inspirasi yang membawa
kepada penulisan buku ini.

Kurangnya karya ilmiah yang membicarakan tentang etika dan
pembangunan berasaskan teori dan aplikasi, khususnya dalam Bahasa
Melayu, mendorong penulis menghasilkan buku ini yang juga merupakan
edisi terbaharu kepada karya lalu bertajuk Etika dan Pembangunan bagi

menambah rujukan ilmiah tempatan mengenai fenomena penting dan
kompleks ini secara lebih komprehensif dan terkini. Buku ini memaparkan
perbincangan yang memberi pendedahan mengenai isu etika yang sering
berlaku dalam proses mengurus pembangunan. Kandungan bab juga telah
diperluas skop perbincangannya dengan mengambil kira cabaran etika yang
wujud di peringkat operasi harian organisasi dan isu etika dalam konteks
perniagaan. la diharap dapat membina kesedaran dan mendorong ke arah
pembudayaan etika dan integriti dalam kalangan masyarakat Malaysia;
seiring dengan sasaran Malaysia untuk menjadi negara maju dalam acuan
sendiri dengan mengiktiraf moral dan nilai murni sebagai elemen penting
jati diri bangsa dan tamadun. Penulis ingin merakamkan setinggi-tinggi
penghargaan kepada Universiti Kebangsaan Malaysia kerana membiayai
penerbitan buku ini di bawah Dana Penerbitan Buku (DPB) dengan kod
DPB-2023-151.

